
Монгол Улсын Их Хурлын 2020 оны хаврын ээлжит чуулганы
Эдийн засгийн байнгын хорооны 4 дүгээр сарын 08-ны өдөр
/Лхагва гараг/-ийн хуралдааны товч тэмдэглэл
 

Эдийн засгийн байнгын хорооны дарга Ж.Ганбаатар ирц, хэлэлцэх асуудлын дарааллыг танилцуулж, хуралдааныг даргалав. 
 


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 30 минутад Төрийн ордны “Их эзэн Чингис хаан” танхимд эхлэв. 
 
Чөлөөтэй: Б.Жавхлан, З.Нарантуяа, Б.Чойжилсүрэн, Л.Энх-Амгалан; 
Эмнэлгийн чөлөөтэй: Л.Болд.
 
Нэг.“Коронавируст халдвар /COVID-19/-ын цар тахлын үед иргэдийн эрүүл мэнд, орлогыг хамгаалах, ажлын байрыг хадгалах, эдийн засгийг идэвхжүүлэх багц арга хэмжээний тухай” Улсын Их Хурлын тогтоолын төсөл /Засгийн газар 2020.04.02-ны өдөр өргөн мэдүүлсэн, анхны хэлэлцүүлэг/
 
Хэлэлцэж буй асуудалтай холбогдуулан Улсын Их Хурлын гишүүн, Сангийн сайд Ч.Хүрэлбаатар, Улсын Их Хурлын гишүүн, Хөдөлмөр, нийгмийн хамгааллын сайд С.Чинзориг, Монголбанкны Тэргүүн дэд ерөнхийлөгч О.Эрдэмбилэг, Сангийн яамны Хөгжлийн санхүүжилтийн газрын дарга И.Батхүү, Төсвийн зарлагын хэлтсийн дарга М.Санжаадорж, Төсвийн орлогын хэлтсийн дарга Б.Тэлмүүн нар оролцов.
 
Хуралдаанд Улсын Их Хурлын Эдийн засгийн байнгын хорооны ажлын албаны зөвлөх Л.Батмөнх, Д.Мягмарцэрэн, Ж.Уянга, С.Энхцэцэг, референт Г.Баярмаа, Б.Ууганцэцэг нар байлцав. 
 
Хуулийн төслийн анхны хэлэлцүүлэгтэй холбогдуулан Улсын Их Хурлын гишүүн Б.Дэлгэрсайхан, Я.Содбаатар, Д.Тэрбишдагва, Х.Болорчулуун, М.Оюунчимэг, Ж.Ганбаатар, Ж.Бат-Эрдэнэ, Ц.Гарамжав, Д.Эрдэнэбат нарын тавьсан асуултад Сангийн сайд Ч.Хүрэлбаатар, Хөдөлмөр, нийгмийн хамгааллын сайд С.Чинзориг, Монголбанкны Тэргүүн дэд ерөнхийлөгч О.Эрдэмбилэг нар хариулж, тайлбар хийв. 
 
Ж.Ганбаатар: Улсын Их Хурлын гишүүн Д.Тэрбишдагва, Ж.Бат-Эрдэнэ, Б.Дэлгэрсайхан, М.Оюунчимэг нарын гаргасан, Тогтоолын төслийн 4 дэх хэсэгт заалт нэмэх: 
 
“Хүнсний аюулгүй байдлыг хангах, импортын бүтээгдэхүүнийг орлох, дотоодын хүнсний хангамжийг сайжруулах зорилгоор үндэсний үйлдвэрлэгчдээ дэмжих, жижиг, дунд үйлдвэрлэлийн хөгжлийн сангийн хөрөнгийг нэмэгдүүлэн иж бүрэн цогц арга хэмжээний төлөвлөгөө гарган ажиллах” гэсэн саналыг дэмжье гэсэн санал хураалт явуулъя. 
 
Дээрх саналтай холбогдуулан Улсын Их Хурлын гишүүн Д.Тэрбишдагва үг хэлэв. 
 
Зөвшөөрсөн: 
  8
Татгалзсан: 

  5
Бүгд:


13

61.5 хувийн саналаар дэмжигдлээ. 
 
Ж.Ганбаатар: Улсын Их Хурлын гишүүн Д.Тэрбишдагвын гаргасан, Тогтоолын төслийн 4 дэх хэсэгт заалт нэмэх: 
 
“Сахилга, дэг журам, хариуцлагын тогтолцоог дээшлүүлэх, эдийн засгийн сөрөг үр дагавраас сэргийлэх арга хэмжээг улам эрчимжүүлэх” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  8
Татгалзсан: 

  5
Бүгд:


13

61.5 хувийн саналаар дэмжигдлээ. 
Ж.Ганбаатар: Улсын Их Хурлын гишүүн Д.Эрдэнэбатын гаргасан, Тогтоолын төслийн 1 дүгээр зүйлийн 2 дахь хэсэгт заалт шинээр нэмэх: 
 
“Ипотекийн зээлийн хүү болон үндсэн төлбөрийг 12 сарын хугацаанд царцааж, мөн хугацаагаар зээлийн эргэн төлөлтийг сунгах” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  4
Татгалзсан: 

  9
Бүгд:


13

30.8 хувийн саналаар дэмжигдсэнгүй. 
 
Ж.Ганбаатар: Улсын Их Хурлын гишүүн Д.Эрдэнэбатын гаргасан, Тогтоолын төслийн 1 дүгээр зүйлийн 4 дэх хэсэгт заалт шинээр нэмэх: 
 
“Бизнесийн зээл олголт, дахин санхүүжилт хийх боломжоор хангах зорилгоор улсын төсөвт хөрөнгө оруулалтын хэлбэрээр тусгагдсан чухал шаардлагагүй хөрөнгө оруулалтыг тэвчиж, банкны системийн 3 хувьтай тэнцэх хэмжээний зээлийн шугамын эрхийг банкуудад нэмж өгөх” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  2
Татгалзсан: 

11
Бүгд:


13

15.4 хувийн саналаар дэмжигдсэнгүй. 
 
Байнгын хорооноос гарах санал, дүгнэлтийг Улсын Их Хурлын гишүүн Б.Баттөмөр Улсын Их Хурлын чуулганы нэгдсэн хуралдаанд танилцуулахаар тогтов.   
 

Хуралдаан 1 цаг 14 минут үргэлжилж, 19 гишүүнээс 14  гишүүн ирж, 73.7  хувийн ирцтэйгээр 11 цаг 44 минутад өндөрлөв. 
 
   
 
Тэмдэглэлтэй танилцсан: 

ЭДИЙН ЗАСГИЙН БАЙНГЫН 
ХОРООНЫ ДАРГА





Ж.ГАНБААТАР
 
 
Тэмдэглэл хөтөлсөн: 

МОНГОЛ УЛСЫН ИХ ХУРЛЫН
2020 ОНЫ ХАВРЫН ЭЭЛЖИТ ЧУУЛГАНЫ 
ЭДИЙН ЗАСГИЙН БАЙНГЫН ХОРООНЫ 4 ДҮГЭЭР САРЫН 08-НЫ ӨДӨР
/ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 

Ж.Ганбаатар: - Байнгын хорооныхоо гишүүдийнхээ энэ өдрийн амар амгаланг айлтгая. Гишүүдийн ирц хүрсэн учраас өнөөдрийнхөө хуралдааныг эхэлж байна. 
 

Хэлэлцэх асуудлыг танилцуулъя. “Коронавируст халдвар /COVID-19/-ын цар тахлын үед иргэдийн эрүүл мэнд, орлогыг хамгаалах, ажлын байрыг хадгалах, эдийн засгийг идэвхжүүлэх багц арга хэмжээний тухай” Улсын Их Хурлын тогтоолын төслийн анхны хэлэлцүүлгийг хийнэ. 
 

Ажлын хэсгийг танилцуулъя. Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын дарга И.Батхүү, Төсвийн зарлагын хэлтсийн дарга М.Санжаадорж, Төсвийн орлогын хэлтсийн дарга Б.Тэлмүүн гэсэн ажлын хэсэг байна. 
 

Ч.Хүрэлбаатар сайдыг орж ирэхийг түр хүлээж байя. Монголбанк бас ирж байгаа. Хоёулаа Засгийн хурал дээр байна. Засгийн хурлаас одоо гараад ирж байгаа. 
 

Асуулттай Байнгын хорооны гишүүд. Анхны хэлэлцүүлэг дээр асуулттай Байнгын хорооны гишүүд байвал нэрсээ өгөхийг хүсье. 
 

Х.Болорчулуун гишүүнээр тасаллаа. Б.Дэлгэрсайхан гишүүн асуултаа асууя. Танилцуулга байхгүй. 
 

Б.Дэлгэрсайхан: Би товчхон. Сангийн яамнаас ийм л юм асуух гэсэн юм. Энэ 200 мянган төгрөг өгөхтэй холбогдуулж ажлын байр гаргасан аж ахуйн нэгж ажил нь саяны энэ COVID-19-өөс болж зогссон хүмүүст 200 мянган төгрөг өгнө гэж байгаа юм. 
 

Энэ нь компаниараа дамжих юм уу? Хувь хүндээ шууд очих юм уу гэдгийг бас ялгаа зааг нь гаргаж өгөөч ээ гэдэг ийм нэг асуудал байгаа юм. 
 

Хоёрт, өчигдөр зөв ойлгосон уу, буруу ойлгосон уу. Энэ өөрөө хувиараа аж ахуй эрхэлж байгаа. Гэхдээ нийгмийн даатгалаа өөрөө төлөөд явдаг ийм иргэдэд энэ 200 мянган төгрөг чинь хамаарах уу, үгүй юу гэдэг дээр дахиад нэг тодруулга авъя гэсэн ийм асуулттай байна. Баярлалаа. 
 

Ж.Ганбаатар: Хэн хариулах вэ? Ч.Хүрэлбаатар сайд. Ч.Хүрэлбаатар сайдын микрофон өгье. 
 

Ч.Хүрэлбаатар: Эхний асуулт байгаа. Төрийн шийдвэрээр үйл ажиллагаа нь зогссон боловч ажлын байрыг хадгалж байгаа аж ахуйн нэгжүүдийн ажиллагсдад 200 мянган төгрөгийг өгнө гэж байгаа юм. 
 

Энийг бид шууд хувь хүнд нь өгнө гэдэг агуулгаар Улсын Их Хурлын тогтоолын төслийг бэлдэж боловсруулсан гэдгийг би хэлмээр байна. Хувь хүнд нь. Гэхдээ хэлэлцүүлгийн явцад бас нөгөө Хөдөлмөрийн хуулийн холбогдох заалтыг заагаад аж ахуйн нэгжид нь өгвөл яасан юм бэ гэдэг ийм санал гарч байгаа. 
 

Тэгэхээр энэ дээр ажлын хэсэг гарсан байгаа. Ажлын хэсэг дээрээ нэлээд зөв шийдлийг нь олоод нэг талд нь гаргаад шийдчих байх гэж бид бодож байна. 
 

Ж.Ганбаатар: Ахиад нөгөө 200 мянгад хувиараа хөдөлмөр эрхэлж байгаа хүмүүс багтах уу гэж асуусан. 
 

Ч.Хүрэлбаатар: Багтахгүй. Тэд нар багтахгүй. Зөвхөн хувиараа хөдөлмөр эрхэлж байгаа иргэдийн нөгөө сайн дураараа төлдөг нийгмийн даатгалын шимтгэлийг нь төр өмнөөс нь төлж өгнө гэж байгаа юм. 
 

Ж.Ганбаатар: Зөвхөн нийгмийн даатгал дээрээ хамаарна. 200 мянгад хамаарахгүй. 
 

Ч.Хүрэлбаатар: Тийм. 
 

Ж.Ганбаатар: С.Чинзориг сайд тодруулга хийе. С.Чинзориг сайдын микрофон өгье. 
 

С.Чинзориг: Б.Дэлгэрсайхан гишүүнд тодруулга хэлэхэд хувиараа хөдөлмөр эрхэлж буй иргэдийн нийгмийн даатгалын шимтгэлийг 6 сараар чөлөөлнө. Сая Ч.Хүрэлбаатар сайд хэлсэн. 
 

Тэр 200 мянган төгрөгийн санхүүгийн дэмжлэгийг хувиараа хөдөлмөр эрхэлж буй иргэдэд олгохгүй байгаа юм. Энэ чинь нөгөө ажилгүйдлийн даатгалын сангаас олгоно гэж байгаа шүү дээ. 200 мянган төгрөгөө. Тэгэхээр нөгөө хувиараа хөдөлмөр эрхэлж буй иргэд чинь ажилгүйдлийн даатгалын шимтгэл төлдөггүй. Аж ахуйн нэгж, байгууллагууд ажиллаж байгаа ажиллагсад бол 0.2 хувиар, ажилтан нь бол 0.2 хувиар ажилгүйдлийн даатгалын шимтгэл төлдөг. Хувиараа хөдөлмөр эрхлэгч иргэн бол ажилгүйдлийн даатгалын шимтгэл төлдөггүй юм. 
 

Тийм учраас ажилгүйдлийн даатгалын сангаас энэ 200 мянган төгрөгийн санхүүгийн дэмжлэг олгох арга хэмжээнд хувиараа хөдөлмөр эрхлэгч иргэдийг хамруулахгүй гэсэн ийм тооцоо хийж оруулж байгаа. 
 

Ж.Ганбаатар: Б.Дэлгэрсайхан гишүүн 1 минут тодруулъя. 
 

Б.Дэлгэрсайхан: Би энэ Сангийн сайдын хэлснийг сая ойлголоо л доо. Тэгэхдээ миний ойлгож байгаагаар аж ахуйн нэгжид нь өгөхгүй бол хувь хүнд нь өгнө гэхээр чинь наадах чинь нэг тийм давхардал үүсэх вий гэдэг. Аж ахуйн нэгж өөрийнхөө хэдэн орон тоотой байсан, хэн хэн ажиллаж байсан гээд нийгмийн даатгалын юугаараа угаасаа байж байгаа юм чинь. 
 

Энийг зүгээр аж ахуйн нэгжид нь өөрт нь өгөөд аж ахуйн нэгж цаашаа хувь хүн рүүгээ дамжуулах нь илүү үр өгөөжтэй байх, эзнээ олох байх гэж ойлгож байна. 
 

Хоёрдугаарт, энэ хувиараа хөдөлмөр эрхлэгчид гэдгийг ингээд хаягдчихаар аягүй хэцүү байгаа юм. Өөрөө өөрсдийгөө аваад явж байгаа, хараахан аж ахуйн нэгж үүсгэж чадахгүй ийм хүмүүс аягүй их байна шүү дээ. Ялангуяа жолооч нар. Одоо энд тэнд. Ялангуяа тэр хил дээр тээвэр хийж байгаа жолооч нар дандаа хувиараа явж байгаа шүү дээ. Ихэнхи нь компанийн.../минут дуусав/
 

Ж.Ганбаатар: 1 минут хүрсэн үү? Б.Дэлгэрсайхан гишүүн. 
 

Б.Дэлгэрсайхан: Тэгээд ялангуяа хил дээр хөдөлмөр эрхэлж байгаа жолооч нарт их хамаараад байгаа юм. Энийг бас манай хоёр сайд анхаарч өгөөч ээ. Ялангуяа Замын-Үүд дээр хил гарч ачаа бараа зөөдөг мянга гаруй жолооч нар байгаа юм. Тэгээд эд нар тухайлбал одоо зарим нэг яамд мэдэж байгаа. Уул уурхайн яам. Тухайлбал, Замын-Үүд дээр дамжин өнгөрч байгаа ачаа бараа энэ тэрийг бүгдийг энэ жолооч нар зөөж байгаа учраас энэ хүмүүс бол ингээд таг ажилгүй зогсчхоод байгаа байхгүй юу. Мянгаараа. Хилийн хоригоос болоод. 
 

Тэгэхээр энийг яаж шийдэх гарц боломж байх юм бэ? Тэгэхгүй бол энэ улсууд чинь одоо бараг зарим нь цахилгааныхаа мөнгийг ч төлж чадахгүй ийм л гомдол тавиад байгаа юм л даа. Энэний гарц гаргалгаа байна уу гэж тодруулмаар байна. 
 

Ж.Ганбаатар: Ч.Хүрэлбаатар сайд хариулъя. 1 минут. 
 

Ч.Хүрэлбаатар: Засгийн газар нөгөө 200 мянган төгрөгийг яг ажиллагсдадаа өгнө гэсэн ийм хэлбэрээр оруулж ирсэн. Аж ахуйн нэгждээ өгнө гэсэн бас ийм санал байгаа. 
 

Тэгэхээр ажлын хэсэг дээр ярьж байгаад зөв шийдлийг л гаргахыг хүсэж байгаа. Ажиллагсдынх нь данс руу нь төрөөс ийм мөнгө орлоо гэдгийг аж ахуйн нэгжүүд мэднэ шүү дээ. Мэдэгдэж хийнэ шүү дээ. Мэдэгдэж хийгдэх юм чинь. Тэр дээрээ бас ингээд уян хатан зохицуулалт хийгээд явчихаж болох болов уу, яах бол. Бас та бүгд минь ажлын хэсэг дээрээ сайн ярьж өгөөч ээ гэдгийг хэлмээр байна. 
 

200 мянган төгрөгийг та нар анзаарсан бол тэр Их Хурлын тогтоол дээрээ, бас холбогдох хуулийнхаа өөрчлөлт дээрээ бид ажилгүйдлийн сан руу ингэж сангууд хоорондоо шилжих эрхийг нь нээлгэж авч байгаа юм. Тэгээд тэр дээрээс мөнгө олгогдоно. 
 

Тэгэхээр нийгмийн даатгалынхаа санд төлж байсан ийм л асуудалтай.../минут дуусав/
 

Ж.Ганбаатар: Ойлголоо. Ерөнхийдөө ойлголоо. Я.Содбаатар дарга асуултаа асууя. 
 

Я.Содбаатар: Энэ COVID-19 буюу коронавирусын халдвар, цар тахлын үед Засгийн газар багц арга хэмжээ авах санал оруулж ирж байгаа. Би гурван саналыг анхаарч үзээч ээ гэж хүсэж байна. 
 

Нэгдүгээрт, энэ Жижиг, дундын сангийнх, жижиг, дунд бизнес эрхлэгчдэд зориулж тусгайлан бас заалт оруулах шаардлагатай юм болов уу гэж хараад байгаа юм. Энэ жил улсын төсвийн эргэн төлөлттэй нийлээд 48.0 тэрбум төгрөг тавигдсан. Дээрээс нь Америкийн Нэгдсэн Улсаас бас жижиг, дунд бизнесийг дэмжих чиглэлээр 12.0 сая доллар орж ирж байгаа гэж сонссон. Мөн Хөдөлмөр эрхлэлтийг дэмжих сан дээр ч бас багагүй хөрөнгийг бид улсын төсвөөс бас тавьж явж байгаа. 
 

Энэ жил энэ сангуудын мөнгийг өмнө нь төсөл сонгон шалгаруулаад олгодог байснаа боливол яасан юм гэж бодоод байгаа юм. Энэ сангуудын мөнгийг нэгтгээд дотаци, дэмжлэг байдлаар яг бизнес эрхлэгчдийг олон аж ахуйн нэгжид илүү хүрэх магадлалтай. Тийм учраас энэ жил нэг аж ахуйн нэгжид тодорхой зээл өгч байснаас ийм эрхийг бас Засгийн газар аваад, тэгээд тэндээ зохицуулалт хийгээд. Мөн Японы хоёр үе шаттай жижиг, дунд бизнесийг дэмжих зээл байгаа. Мөн энэ чиглэлээр явж байгаа хэд хэдэн гаднын зээл, тусламжууд байгаа. Энэ байгууллагуудтай ч гэсэн ярилцаад яг энэ өнөөдөр эдийн засгийн хүндрэлтэй нөхцөлд энэ бизнес эрхлэгчдийг дэмжих чиглэл рүү явуулах. Тэгэхийн тулд өнөөдрийн заавал тийм зээл хэлбэрээр, зээлийн нэг багц болгож гаргах хэлбэрээр биш дотаци, дэмжлэг хэлбэрээр гаргах ийм эрхийг олговол яасан бэ гэж. Нэгдүгээр санаа нь. Энэ чиглэлээр судалсан зүйл байна уу гэж. 
 

Хоёр дахь нь, Улсын Их Хурал дахь Монгол Ардын намын бүлэг энэ оруулж ирсэн, Засгийн газраас өргөн барьсан юун дээр ярилцаж байгаад Ерөнхий сайд, Засгийн газартай ярилцаж байгаад энэ төрийн болон орон нутгийн төсвийн хөрөнгө, гаднын зээл, тусламжийн эх үүсвэрээр санхүүжүүлж байгаа хөрөнгө оруулалтын үйл ажиллагаанд хийж байгаа аж ахуйн нэгжүүдийг хамруулахаар болсон. 
 

Ер нь энэ хэдэн аж ахуйн нэгж байдаг юм бэ? Миний авч байгаа мэдээллээр жилд 17, 18 мянга, зарим жил 20 мянган аж ахуйн нэгж оролцдог гэж байгаа. Тэгэхээр энийг их тодорхой болгож өгмөөр байх юм. Энэ нэг цөөн аж ахуйн нэгжид ийм зүйл биш. Энэний цаана бас нэлээн багагүй аж ахуйн нэгжүүдийн эрх ашиг хөндөгдөж байгаа учраас энэний тоо хэд байдаг юм гэдгийг бас ард иргэдэд мэдээлэл өгөх журмаар танилцуулаач ээ гэж. 
 

Гуравт, энэ дээр энэ элит үрийн улаан буудайг 15 мянган тонныг оруулж ирэх асуудлыг, импортлоход гаалийн болон импортын барааны нэмэгдсэн өртгийн албан татвараас чөлөөлөхөөр оруулж ирж байгаа. Энэ Хөдөө аж ахуйн яамнаас хүн байна уу, үгүй юу. Надад өчигдөр энэ холбогдох байгууллагуудынх нь, тэгээд тэр газар тариалан эрхэлдэг газруудаас иргэдийн хэлж байгаа нь 28 мянга хэрэгтэй гээд энэ жил тэгээд байгаа. Энийг яг нарийвчилж тооцсон уу? 15 мянган тонн гэсэн байдлаар ороод явж байх юм. Тэгэхээр энийг тэр шаардлагатай энэ жилийн тариалалтын шаардлагатай хэмжээнд хүргэж бид чөлөөлж өгөх нь зүйтэй байх. 
 

Ер нь энэ жил бид дэлхий нийтээр хамгийн их анхаарч байгаа энэ нэгдүгээрт эрүүл мэндийн салбарт. Хоёрт, хүнсний салбар байгаа. Аливаа орны хүнсний аюулгүй байдал, хүнсний дотоодын хэрэгцээгээ дотоодоосоо болж өгвөл хангах. Дэлхий нийтээр энэ намар ирэх нэгээс хоёр жилийн хугацаад хүнсний асуудал бол хамгийн хурцаар тавигдана. Тийм учраас энэ жил бид энэ улс даяар хүнсний ногоо тариалах. Тарьж чадах хэмжээндээ бид энэ улаан буудай, газар тариалангаа сэргээх. Энэ чиглэл рүү ихээхэн хөрөнгө оруулалт хийж дэмжлэг үзүүлэх ийм шаардлага байгаа. 
 

Тийм учраас энэ чиглэл дээр яг одоо заавал ингэж нарийвчилж яг 15 мянган тонн гэж ингэж зааж өгөх. Элит үрийн улаан буудайг зааж өгөх ёстой юм юу? Эсвэл энэ жил.../минут дуусав/
 

Ж.Ганбаатар: Энд нөгөө үр 15, улаан буудай бол 160 мянга шүү дээ. Тийм ээ. Тэрийг бас тодруулж хэлэхгүй бол хүмүүс буруу ойлгох вий. Ч.Хүрэлбаатар сайд хариулъя. 
 

Ч.Хүрэлбаатар: Жижиг, дунд үйлдвэрлэлийг дэмжих чиглэлээр ер нь байгаа хүч нөөцөө нэгтгэвэл яасан юм бэ гэдэг ийм асуулт байгаа. Эхнийх нь. 
 

Тэгэхээр яг энэ чиглэлээр Засгийн газар ажиллаж байгаа. Яагаад вэ гэхээр энд тэнд байсан эх үүсвэрүүдийг бүгдийг нь Хүнс, хөдөө аж ахуй, хөнгөн үйлдвэрийн яам руу бүгдийг нь шилжүүлсэн байж байгаа. Нэг цэг дээрээс тэр дээрээс олгогдохоор. Янз бүрийн гаднын олон төслийн зүйлүүд байсан. Японы ЖАЙКА ч байсан. Эд нар бүгдийг нь Хүнс, хөдөө аж ахуйн яам руу шилжүүлээд дуусаж байгаа. 
 

Тэгэхээр тэр дээрээ бас хуулиараа нэг яамны доор бүгд зангидсан байгаа учраас тэр дээр бүх зохицуулалтыг хийгээд явчих ийм бүрэн боломжтой байгаа гэдгийг хэлье. 
 
Та бүхэн мэдэж байгаа байх. Сар хагасын өмнө Америкийн Нэгдсэн Улсаас бас энэ жижиг, дунд бизнесийг дэмжих зориулалттайгаар 41.0 тэрбум төгрөгийн хөтөлбөрийг бас энэ жижиг, дунд үйлдвэрлэлийг хөгжүүлэхэд зориулагдаад зарцуулахаар ингээд өгсөн байж байгаа. 
 
Ч.Улаан сайдын хувьд яг энэ коронавирустай зохицуулаад энэ эргэн төлөгдөх, хүү дээрээ нэлээд тодорхой хэмжээний хөнгөлөлтүүдийг олгоод явж байгаа гэдгийг би бас хэлмээр байна. Тэнд бүрэн нэг цэг дээр бүх санхүүгийн эх үүсвэрүүд төвлөрсөн. Тэндээсээ зохицуулалт хийгдэх бүрэн боломжтой гэж би хэлмээр байна. 
 
Хоёр дахь нь, тендер авдаг компанийн тоо нэр нь байдаг. Хэд вэ гэж. Бид 2019 оны төрийн өмчийн болон орон нутгийн өмчийн хөрөнгөөр худалдан авах үйл ажиллагааны тайланг сая Засгийн газар дээр ярьсан юм. Ингэхэд өнгөрсөн 2019 онд улсын төсвийн хөрөнгө оруулалтаар хийгдсэн энэ ажил дээр нийтдээ 17 мянга 311 ч билүү. Ийм аж ахуйн нэгж нийтдээ ажил авч гүйцэтгэсэн юм билээ. 
 
Тэгээд бид мэдээж томоохон барилгууд дээр хэдэн зуугаараа хүн ажиллаж байгаа байх. Шууд ажиллаж байгаа хүмүүсийг дунджаар 10 гээд үзэж байгаа юм. Тэгэхээр доор хаяхад 170 мянган хүн яг энэ дээр авч ажиллаж байна гэж үзэж байгаа. Тэгэхээр 170 мянган хүн гэдэг чинь түүний цаана 170 мянган айл өрхийн асуудлууд энэ улсын төсвийн хөрөнгө оруулалтын цаана, гадаад зээл, тусламжийн хөрөнгө оруулалтаар санхүүжигдээд ажил амьдрал нь зохицуулагдаад явж байгаа гэдэг ийм ойлголт байгаа. Ийм ч учраас Засгийн газар энэ коронавирусын хямралын үед хөрөнгө оруулалтыг багасгүй, танахгүй гэдэг байр сууриа удаа дараа илэрхийлж байгаа юм. Үүний цаана ажлын байр байгаа. Хүмүүст зүгээр мөнгө өгснөөс ажил хийлгээд түүнийх нь хөлсөнд нь мөнгийг нь өгөх нь зөв гэсэн ийм байр суурьтай байгаа.  
 
Хүнсний ногоогоо дотоодоосоо хангана гэдгийг 100 хувь дэмжиж байгаа. 
 
Тэр бас нэг квоттой. Тэр нь Үндэсний аюулгүй байдал. Ж.Ганбаатар дарга бараг надаас илүү мэдэж байгаа байх. 
 
Ж.Ганбаатар: Д.Тэрбишдагва дарга асуултаа асууя. 
 
Д.Тэрбишдагва: Баярлалаа. Энэ оруулж ирж байгаа асуудал, дөрвөн асуудал дөрвүүлэнтэй нь холбоотой нэг асуудал байгаа юм. Энэ бол хүнсний асуудал. 
 
Нэгдүгээрт нь, иргэдийн эрүүл мэндийг хамгаалах чиглэлээр гэхэд эрүүл хүнс, баталгаатай хүнс, экологийн хүнс гэдэг бол маш чухал. Энийг хамгаалах шаардлагатай байгаа юм. 
 
Иргэдийн орлогыг хамгаалах дээр ч гэсэн энэ газар тариалан, мал аж ахуйн гаралтай түүхий эдийг иргэдийн орлого бол байнга хамгаалагддаг. Өчигдөр ноолуурын талаар зөндөө ярилаа. Сүүний талаар, махны талаар, хүнсний ногоо, өрхийн аж ахуйн чиглэлээр ингээд ярьсан. Тийм учраас орлогыг хамгаалах гэдэг бол маш чухал. Бас нэг салбар бол энэ хүнсний салбар мөн. Өөрөөр хэлэх юм бол хөдөө аж ахуйн гаралтай түүхий эдийг хүнстэй болох. 
 
Ажлын байрыг хадгалах чиглэлээр гэхэд гээд гуравт нь үнэхээр ажлын байрыг хадгалж байгаа энэ олон сая малыг чинь хариулж байгаа, хамгаалж байгаа, үржүүлж байгаа, бүтээгдэхүүн борлуулж байгаа, өрх болгон өөрөө үйлдвэрлэгч болсон мал аж ахуйн салбар. Хашаа болгон өрхийн аж ахуйг хөгжүүлэх боломжтой газар тариалангийн салбар, хүнсний ногоо салбар гээд ингэх юм бол энэ гурав дахь салбарт нь бас орж ирж байгаа гурав дахь. 
 
Дөрөв дэхэд нь эдийн засгийг идэвхжүүлэх чиглэлээр. Эдийн засгийг одоо энүүгээр л идэвхжүүлэх хэрэгтэй шүү дээ. Ахиад энэ коронавирустай холбогдолтой эдийн засгийн хямрал нэлээн удах нь. Хүнсний хангамж бол бүх энэ дэлхий нийтэд эрэлт хэрэгцээтэй их болсон. Ийм үед эдийн засгийг идэвхжүүлэх чиглэлээр, ер нь ажлын байрыг бий болгох, идэвхжүүлэх чиглэлээр маш чухал салбар бол энэ хүнсний салбар болчхоод байгаа юм. 
 
Тэгэхээр энэ дээр орж ирж байгаа юм нь дээр ерөөсөө 160 мянган тонн хүнсний улаан буудай, 15 мянга нь элитийн үрийн асуудал яригдаж байгаа. Энэ бол буруу биш зөв асуудал. Гэхдээ яг одоо би яах вэ зүгээр энэ санал оруулж байгаа. Манай Байнгын хорооны гишүүд дэмжихийг хүсэж байна. Өөрөөр хэлбэл хүнсний аюулгүй байдал хангамж, үйлдвэрлэлийг тогтвортой байлгах чиглэлээр би яах вэ эдийн засгийн гэдэг дээр нь оруулаад. Дөрвүүлэн дээр нь ямар бичилтэй нь биш. Тэгэхээр дөрвүүлэнг хамарсан салбар бол гарцаа байхгүй энэ хүнсний салбар байгаа. Тийм учраас энэ дээр иж бүрэн төлөвлөгөө гаргаад, эрдэмтэн судлаачидтай нь, мэргэжилтнүүд эцэслэн төлөвлөгөө гаргаад Эдийн засгийн байнгын хороотойгоо хамтраад ингээд энэ дээр бэлэн гарчихсан хичнээн хэмжээний зоорь хэрэгтэй юм, хичнээн хэмжээний хүлэмж хэрэгтэй юм, хичнээн хэмжээний бусад үр хэрэгтэй юм, хичнээн өрх тусламж хэрэгтэй юм, хичнээн махны үйлдвэр хэрэгтэй юм, хичнээн үр, янз янзын үрүүд хэрэгтэй юм гэдэг судалгаа, тооцоо гарчихсан байж байгаа. Эрдэмтэн судлаачдын. Энийг энд нь оруулаад ярьж болох уу гэж. Энийг дэмжиж өгч болох уу гэж Сангийн сайдаас асуумаар байна. 
 
Хоёр дахь асуудал бол энэ ерөөсөө энэ дээр ороогүй. Ер нь дурдагдахгүй байгаа ажил энэ сахилга, хариуцлага, дэг журмын асуудал байгаа юм. Тэгэхээр энийг нэг тоо гаргаж өгч болох уу гэж. Өөрөөр хэлэх юм бол сахилга, хариуцлага, дэг журам сайжирсан үе одоо л гарч ирж байгаа. Ардчилал, зах зээл гээд юу ч хийж болно, ямар ч юм ярьж болно гэсэн ийм нэг үе болоод байсан бол одоо нэг жаахан дэгтэй, сахилгатай болсны үр дүнд. Энэнээс болоод зөвхөн эрүүл мэндийн салбар хичнээн хэмжээний юм. Зардал нэлээн гарсан ч хэмнэв? Эндээс чинь болоод нөгөө шар өвчин, янз янзын халдварт өвчин буурсан энэ тэр гээд зөндөө тооцоонууд бас байгаа шүү дээ. 
 
Зүгээр зарлагаасаа гадна бид бас энүүгээр ямар ямар үр дүнтэй ажил хийв. Сургуулийн хүүхдүүдийг гэр орноос нь хичээллэж болдог. Нөгөө 6-гаас 8 настай хүүхдүүд чинь цаашдаа багийн хэмжээнд тэр заавал ч үгүй сумын төвд хүүхдүүдийг цуглуулаад байхгүй багийн хэмжээнд сургалт хийж болохоор ийм хэмжээний их ирээдүйтэй бас зөв зөв юмнууд гарч манай багш нар ямар мундаг сайхан хичээл заадаг юм. Бараг бид чинь хажууд нь суугаад, тэр хүүхдүүдийн хичээлд нь суугаад зарим нэг юмнуудыг нь хармаар хүртэл тийм гайхамшигтай зааж байна лээ шүү дээ. Гэх мэтчилэнгээр. 
 
Тэгээд энэ сахилга хариуцлагыг.../минут дуусав/
 
Ж.Ганбаатар: 1 минут нэмж өгье. Д.Тэрбишдагва гишүүнд. 
 
Д.Тэрбишдагва: Энэтэй холбогдуулаад одоо тухайлах юм бол бас энэ сахилга хариуцлага, дэг журамтай холбоотой юмнуудыг жаахан чангалмаар байна. Одоо тухайлах юм бол галын аюул яг ид гарч байгаа үед. Зүгээр нэг хариуцлагагүй нөхдүүд өвсөө цуглуулж аваад шатаагаад тэгээд хэдэн айл шатаачхаж байна шүү дээ. Одоо энийг хөдөө орон нутагт явж байгаа нөгөө самар, жимс, янз янзын юмнууд гардаг. Нөгөө бугын цус уудаг айхтар хүмүүс байдаг юм гээ биз дээ. Энэ мэтээр айхтар сүрхий энэ сахилга хариуцлагаар хэмнэх зүйлүүдийг тооцоолж үзэж байгаа юм байгаа юу? Нэг шүдэнз зурснаас болоод хэдэн зуун мянган га газар, хичнээн мянган мал, хичнээн айл өрх шатдаг хүртэл тохиолдол байгаа шүү дээ. 
 
Энэ болгон бол зүгээр коронавирус гэснээсээ гадна энүүгээр сахилга хариуцлагын ажил нэлээн сайн явагдаж байгаад би их баяртай байгаа. Ингэж л дэг журамтай, сахилгатай байх ёстой. Энэ дээр гаргасан тооцоо бий юу? Энэ дээр цаашдаа ямархуу арга хэмжээнүүд болох юм. Энэ арга хэмжээнүүдийг, иймэрхүү чиглэлийн юмнуудыг оруулж болох уу гэсэн ийм асуулт байна. Баярлалаа. 
 
Ж.Ганбаатар: Ч.Хүрэлбаатар сайд. Засгийн газрыг төлөөлж байгаа учраас бүх асуултад нь хариулна гэж ойлгож байгаа. Ч.Хүрэлбаатар сайд уучлаарай. Сахилга, хариуцлага, тэр хүнс. Баярлалаа. 
 
Ч.Хүрэлбаатар: Д.Тэрбишдагва гишүүний хэлж байгаа бүх саналуудтай санал нэг байгаа гэдгийг хэлмээр байна. 
 
Хөдөө аж ахуйн салбар дээр хэрэгжиж байгаа, улсын төсвөөс хэрэгжиж байгаагаас гадна бид бас зээл, тусламжийн гурван ч төслийг оруулж ирээд явж байна. Өнөөдөр нэгийг нь Засгийн газраар оруулаад гаргалаа. Усалгаатай газар тариалан эрхлэх гэсэн ийм төсөл байгаа. Ингээд 40.0 сая ам.долларын хоёр аравны хэд ч билээ тэр нь буцалтгүй тусламжийн ийм төслийг өнөөдөр Засгийн газраар оруулаад одоо Их Хурал руу оруулахаар бэлэн болгож байна гэдгийг хэлмээр байна. 
 
Үүнээс гадна Дэлхийн банкны хөдөө аж ахуйг эргэлтэд оруулах гэсэн ийм төслийг бас Их Хурал маань дэмжээд өгчихсөн явж байна. Унгарын нөгөө Биокомбинат гээд нэлээн бас урт удаан яригдсан ч гэсэн энэ одоо яг ид хэрэгжих ийм түвшиндөө ирчихсэн. Бүх зүйл гар хөлийн үсэг зурагдаад эцэслэгдсэн байгаа гэдгийг би хэлмээр байна. 
 
Өнөөдөр бид нар эдийн засгийн арга хэмжээг авч ярьж байгаа. Тэгэхээр ер нь сахилга, дэг журам бол улс орон даяараа зайлшгүй хэрэгтэй. Тэр тусмаа эдийн засгийн хямралын хүнд үед энэ дэг журам үнэхээр зайлшгүй шаардлагатай. Манайх шиг одоогийн байгаа нөөц бололцоондоо бид сахилга, дэг журмыг маш өндөр сахиж байж, тал талдаа сахиж байж энэ хүндрэлийн ар талд бид гарна гэж бодож байгаа. 
 
Тэгэхээр зүгээр нэг иргэний, хувь хүний хувьд хорио цээрийн үед дэглэм нэг хүн л зөрчихөд эргээд хичнээн хэдэн тэрбум төгрөгийн өр зардал гаргах ийм хор уршигтай байдаг учраас одоо яг монгол хүн болгон, төрийн бүх байгууллага болгон, хувийн хэвшил болгон энэ дээр энэ сахилга, дэг журам гэдгээ маш сайн ухаарч энэ коронавирусын гарах сөрөг үр дагаврыг бүр маш өндөр ухамсарлаж үйл хөдлөлөө хийх шаардлагатай болчхоод байгаа юм гэдгийг би хэлмээр байна. 
 
Тэгэхээр Д.Тэрбишдагва гишүүн тантай 100 хувийн санал нэг байна. Хэрвээ энэ тогтоол дээр яг энэ дэг журмыг оруулах нь бас л эдийн засгийн үр нөлөөтэй учраас оруулаад ирэхэд одоо талархаж дэмжинэ, хэрэгжүүлнэ гэж бодож байна. 
 
Ж.Ганбаатар: Тодруулъя. Д.Тэрбишдагва гишүүн 1 минут тодруулъя. 
 
Д.Тэрбишдагва: Мөнгө зардаг, гадна дотноос тусламж, дэмжлэг авдаг, одоо улсын төсвөөс байгаагийнхаа хэмжээгээр зардал гаргаж байна л даа. 5.1 их наядын зардал гаргаж байна. Их мөнгө. 
 
Гэтэл ямар ч зардал гаргахгүйгээр хэмнэж байгаа энэ тооцоо судалгаа гарсан юм байна уу гэж би асуугаад байгаа юм л даа. Одоо тухайлах юм бол эрүүл мэндийн салбараас ямар хэмнэлт гарав. Зардал гарсан. Нөгөө талаасаа одоо энэ чинь янз янзын халдварт өвчин багассан, магадгүй эм ууж байгаа иргэдийн тоо, ханиад элдэв юм багассан ч гэдэг юм уу, эсвэл энэ урьд өмнө гарч байсан гал түймэртэй холбогдуулаад дэг журмыг чангалаад эхэлж байгаа үед энэний тоо буурсан ч гэдэг юм уу. Иймэрхүү тооцоонуудыг бас ард иргэддээ гаргаж ирэх юм бол ер нь хүн болгон сахилгатай, хариуцлагатай, дэг журамтай байсны үр дүнд Монгол Улс цаашдаа хөгжих юм байна гэдэг ийм логик цаанаасаа ерөөсөө гарч ирээд байгаа юм. 
 
Би өчигдөр хэлсэн. Дэгтэй Монгол дэлхийд манлайлна.../минут дуусав/
 
Ж.Ганбаатар: Ч.Хүрэлбаатар сайд 1 минут хариулъя. 
 
Ч.Хүрэлбаатар: Д.Тэрбишдагва гишүүн ээ. Яг өнөөдрийн байдлаар бид тийм бүх тооцоо судалгаа хийсэн зүйл байхгүй. Одоо энэ бүх арга хэмжээ авснаараа, одоо авах гэж байгаагаараа ямар хичнээн төгрөг хэмнэгдсэн, ямар үр дүн гарсан гэдэг нарийн судалгаа одоо бидэнд яг гараагүй байна. 
 
Гэхдээ коронавирусын тархалтыг тархаахгүй урьдчилж арга хэмжээ авснаараа бид нэлээн их хэмжээний хөрөнгө мөнгө хэмнэгдсэн гэдэг нь ойлгомжтой байгаа байх. Хүний амь нас, эрүүл мэнд, хөрөнгө мөнгө бүгд хэмнэгдсэн. Хэрвээ энийгээ алдсан байсан бол бид бүр их хэмжээний мөнгө зарцуулагдах байсан гэдгийг л би хэлмээр байна. Нарийн тооцоог энэ арга хэмжээнүүд дуусаад нэлээд төгсгөл хавиар хийж танилцуулна. 
 
Ж.Ганбаатар: Х.Болорчулуун гишүүн асуултаа асууя. 
 
Х.Болорчулуун: Аливаа сайн юм нөгөө “Сарны гэрэл хурц тусмаа сүүдэр нь тод байдаг” гэгчээр муу юм, одоо ханиад томуу хэдийгээр муу зүйл байгаа ч гэсэн бас олзуурхууштай сайн зүйл бас илэрч байна. Энэ нь үндэсний үйлдвэрлэл, дотоодын үйлдвэрлэл гэдгийг давагдашгүй хүчин зүйл бий болсон үед аливаа гэнэтийн хүндрэлтэй үед үндэсний үйлдвэрлэл, дотоодын үйлдвэрлэл улс орны амин чухал хэрэгцээ гэдгийг одоо л ойлгож эхэлж байна. Ний нуугүй хэлэхэд. Ойлгохгүй ирсэн шүү дээ. Тийм ч өнөөдөр Монголд үндэсний үйлдвэрлэл элгээрээ хэвтэж уналтад ороод нийт хүн амынх нь 40.0 хувь нь ажилгүйдэл, ядууралд хүрсэн ийм байдалтай ирсэн л дээ. 
 
Тэгээд Сангийн яамнаас уг нь нэг зөв юм оруулсан юм. Тэр 200 мянган төгрөгийг иргэн, аж ахуйн нэгжид олгох. Одоо төр, төсвийн, орон нутгийн төрийн өмчит газраас бас иргэн, аж ахуйн нэгжид оруулах. Тендер авсан, тендерийн чинь аж ахуйн нэгжүүдэд бас олгохгүй. Тэдний ажиллагсдад олгохгүй. Яагаад гэвэл тэр зардал нь тэндээ суусан байгаа гэдгийг хэлж байсан. Тэр үнэн байхгүй юу. Ч.Хүрэлбаатар сайдын хэлдэг. 
 
Тэгэхдээ энийг бол зарчмын зөрүүтэй санал гаргаж байгаад. Өчигдөр бүлэг дээр яасан ч гэсэн бараг сэргээмээр байна. Яагаад гэвэл тэр тендерчин аж ахуйн нэгжүүд тендер аваад дандаа өөрсдөө хийдэг гэж бодож байна уу. Үгүй. Бусдад ацаглаж түрээсэлж байгаад ашиг олдог юм. Ихэвчлэн улс төрчдийн компани байдаг. Эрх мэдэлтэй хүмүүсийн. Бидний дунд ч гэсэн арван хэдэн тендерийн компанитай улс төрч сууж л байна шүү дээ. Эд нар чинь баялаг бүтээдэггүй байхгүй юу. Тендерийг лоббигоор авдаг. Тэгэхээр энийг хасмаар байгаа юм. 
 
Үндэсний үйлдвэрлэлээ дэмжье гэсэн бодлого энэ дотор явж байна. Ялангуяа бараа, бүтээгдэхүүн худалдан авахдаа үндэсний үйлдвэрлэлээ энэ түрүүнд сонгон шалгаруулна гэж байна. Үндэсний үйлдвэрлэл дотроо бүр тухайн салбарын, аль нэг салбарын тендерийг зарлана гэхэд тэр салбарынх нь аж ахуйн нэгжүүдийг оролцдог авдаг ийм боломжийг хангахгүй бол нөгөө тендерчин компаниуд авчихдаг байхгүй юу. Тухайн салбарт үйл ажиллагаа явуулдаггүй мөртлөө. Энийг бас нэг харж үзмээр. 
 
Тэр үг үсэг дээрээ ч гэсэн “үндэсний үйлдвэрлэгч” гэдгийн зэрэгцээ “тухайн салбарын үйлдвэрлэгч” гэж оруулбал зүгээр санагдаж байна гэдгийг хэлье. 
 
Мөн 15 мянган тонн элит үр гаднаас орж ирнэ гэж байна. Үрийг Монгол Улс үйлдвэрлэдэггүй болохоор авахаас өөр аргагүй. Тэгэхдээ Оросын Холбооны Улсаас урьд нь авч байсан үрэнд одоо “элит үр” гэчхээд “таваарын улаан буудай” шахдаг ийм практик байсан. Энийг Их Хурал Байгаль орчин, хүнс, хөдөө аж ахуйн байнгын хороо хэрэгжилтийг нь шалгана. Ажлын хэсэг гаргаж шалгая гэсэн бодолтой байна. 
 
Оросоос орж ирсэн элит үр бол вагоноор задгай орж ирэх ёсгүй. Зөвхөн Оросын Холбооны Улсын стандартаар элит үр гэдэг бол шуудайнд хийгдсэн байдаг. Ярлыктай байдаг. Шуудай дээрээ. Тэр шаардлагыг хангаж байна уу? Яг зохих элит үр үйлдвэрлэдэг компани, хүрээлэнгээс авч уу, үгүй юу? Энэ болгоныг шалгах ёстой гэж бодож байна. Үр бол маш чухал шүү. Үр дээр хяналт бид тавих ёстой гэдгийг хэлье. 
 
Тэр хүнсний ногооны татварыг нэмэгдүүлж байгаа. 15-аас 20 хувь байсныг 30 хувь болгож байгаа. Харин бүр үрийг бол.../минут дуусав/
 
Ж.Ганбаатар: Х.Болорчулуун гишүүнд 1 минут нэмж өгье. 
 
Х.Болорчулуун: Харин эсрэгээрээ Монгол Улс өнөөдөр үр үйлдвэрлэж чадахгүй байгаа учраас гаднаас орж ирэх үрийг татварыг тэглэж байгаа. Тэгэхдээ хүмүүс хүнсний ногооны импортын татварыг, Монголдоо ургуулж болох татварыг 30 биш 40, 50 хувь тавих хэрэгтэй гэсэн шаардлага, санал хэвлэл мэдээллээр явж байна. Гэхдээ ийм боломжгүй. Дээд тал нь 20 хувь. Зарим юм нь дээр хөдөө аж ахуйн зүйл дээр 30 хувь тавих Дэлхийн худалдааны байгууллагад элсэн орохдоо ийм үүрэг амлалт авсан юм билээ. Зарим гэдэгт нь хамруулаад 30 хувийн импортын татварыг тавьж байгаа. Энийг манай гишүүд бүгд дэмжинэ гэдэгт итгэлтэй байна. Шуурхай горимоор бид бас явуулах хэрэгтэй. Хаврын тариалалтын юм гэдгийг хэлэх байна. Баярлалаа. 
 
Ж.Ганбаатар: Хүнс, хөдөө аж ахуйн газрын, Бодлого, төлөвлөлтийн газрын дарга Хишигбаяр дарга тэр үрийн асуудлаар хариулт өгье. Нийгмийн хамгаалал юм уу? Хүнс, хөдөө аж ахуй биш юм уу? Ч.Хүрэлбаатар сайд. 
 
Ч.Хүрэлбаатар: Би ер нь Х.Болорчулуун гишүүний хэлсэн энэ сая зарчмын саналуудтай бүр нэг байна. 
 
Тэгээд нэг зүйлийг Ж.Ганбаатар дарга аа. Танаас бүр онцгойлон хүсмээр байна. Энэ эдийн засаг ингээд хэвийн явж байсан үйл ажиллагаа ингээд зогсоод ингэсэн энэ үед одоо эдийн засгийг цаашдаа хамгийн том авах арга хэмжээ бол ерөөсөө л томоохон энэ төслүүдээ үргэлжлүүлэх, хэвийн болгох. 
 
Тэгэхээр одоо нөгөө гаднаас орж ирэх зарим ажиллагсад дээр хязгаарлалттай холбоотойгоор томоохон төслүүд одоо бүгд зогссон байж байгаа шүү дээ. Энэ Дарханы зам, цэвэрлэх, энэ Улаанбаатар хотын эргэн тойрон байгаа гүүр, зам, Монгол Улсын зарим аймаг руу чиглэсэн явсан замууд, хилийн боомтын томоохон төслүүд гээд. Нэлээд томоохон төслүүд зогссон байгаа үед энийг хорио цээрийн нөхцөлийг нь хангаад ажиллуулах юм бол энэ цаанаа ажлын байр нь хадгалагдана. Ажил хөдөлмөр нь хийгдэнэ. Тэгээд эдийн засгийн идэвхжилтүүд нь явагдах юм. 
 
Тэгэхээр хорио цээрийнх нь нөхцөлийг нь маш сайн хангаад хангасан гэдэг дээр нь Онцгой байдлын комисс нь ч юм уу зөвшөөрлийг нь өгдөг ч юм уу, мэргэжлийн хяналтын газар нь зөвшөөрлийг нь өгөгдөхөөр үйл ажиллагаа нь хэрэгжиж явах нөхцөлийг нь хангаж өгөх ёстой. Ийм эдийн засгийг идэвхжүүлэх чиглэл дээр нэлээд тийм шийдвэр гаргаж өгвөл их зүгээр байна.
 
Манайх оруулсан байгаа. Яг ижил төрлийн бараанууд байж байхад гаднын компани оруулж ирсэн нь арай жаахан хямдхан байгаад байхад нь тэр нь сонгогдоод байдаг байсан. Одоо энэ тогтоол дээрээ Засгийн газраас зөвхөн дотоодын аж ахуйн нэгжүүдээ нэлээн сайн дэмжье гэдэг ийм юм оруулж ирсэн байж байгаа. Тэгэхээр энэ дээр бас Эдийн засгийн байнгын хороо нэлээд сайн анхаарал тавьж өгөөд энэ төсвөөс яг ийм хүнд үед худалдан авагдах, тэр баригдах бүх ажлууд дээр зөвхөн дотоодын аж ахуйн нэгжүүд орсон байхаар. Гадаадын зээл тусламжаас бусад дээр гэж хийж өгвөл их л амар зөв зүйтэй болох болов уу гэж бодож байна. 
 
Х.Болорчулуун гишүүн үндсэндээ саналууд хэлчихлээ гэж би ойлгосон. 
 
Ж.Ганбаатар: Болсон. Тийм ээ. М.Оюунчимэг гишүүн асуулт асууя. 
 
М.Оюунчимэг: Баярлалаа. Сая Ч.Хүрэлбаатар сайдын хэлж байгаа, бас Эдийн засгийн байнгын хорооноос энэ томоохон төслүүдийг хөдөлгөөнд оруулж, энийг дагаад бас том компани, ханган нийлүүлэгч чиглэлийн компаниуд ч ажилтай болох талаараа энэ бол чухал зүйл. Тийм учраас эдийн засгийн байнгын хорооноос саяын хэлдэгээр тэр эрүүл ахуйн үзүүлэлтүүдийг нь дээд зэргээр хангаад тэрэнд тухайн компаниуд, төрөөс ч гэсэн тэр ариутгал, хувцас, маск гээд бүх тэр юм нь дээр нь хатуу хяналт тавиад ажлыг үргэлжлүүлэх энэ асуудлыг шийдэх нь зөв болов уу гэсэн байр суурьтай байна. 
 
Саяын энэ орж ирж байгаа төсөв 5.1 их наяд төгрөгийн төслийг бид хэрэгжүүлэх гээд ингээд хэлэлцээд сууж байна. Тэгээд би бас өчигдөрч хэлсэн. Энэ зөвхөн нэг томоохон компани юм уу, хэдэн хүнд хамрах вэ гэдгээс аваад үзэхэд бүх хүнд. Одоо жишээлбэл, жижиг, дунд, бичил бизнес, том компаниуд. Энэ нь өөрөө эргээд тухайн өрх бүрт, хүн бүрт үр өгөөжөө өгч нөлөөлөх учиртай учраас энд бид нар тэр салбар бүрээр нь тооцоо судалгааг маш сайн хийж хандах ёстой гэж би бодоод байгаа. Одоо жишээлбэл, Чингэлтэй дүүрэг гэхэд оёмол, сүлжмэл, мод, модон эдлэл, гар урлал гээд яг энэ бичил дунд, жижиг дунд бизнес эрхэлдгээрээ нийслэлдээ тэргүүлдэг, манлайлдаг дүүрэг. Бүхий л үзэсгэлэн худалдаанд Монголынхоо, нийслэлийнхээ нүүрийг тахалж ордог. Маш олон мянган хүмүүсийг ажлын байраар хангадаг. Энэ үйлдвэрлэл нь ихэвчлэн түрээсийн байранд, эсвэл хашаандаа, эсвэл энэ ингээд жижиг жижиг газруудыг түрээслээд ингээд явуулдаг. Энэ нь маш олон хүмүүсийн ажлын байрны асуудал байгаа. Хүмүүсийн, иргэдийн орлогын асуудал байгаад байгаа юм. 
 
Тэгэхээр одоо энэ орж ирж байгаа нийгмийн даатгалын шимтгэл одоо бид чөлөөлөхөөр болж байна шүү дээ. Гэхдээ энэ нь яг энэ бичил, дунд, жижиг бизнес эрхэлж байгаа хүмүүс тэр болгон сайн тусаж хүрэхгүй байгаад байгаа учраас яг энэ эдийн засгийн 5.1 их наяд төгрөгийн төсөл дотор саяын миний хэлээд байгаа тэр үйлдвэрлэл гэр хороололд хашаан дотроо явуулж байгаа, түрээсийн байр эзлээд, эсвэл жижиг нэг газар ашиглаад тэнд нь хамгийн багаар бодоход л 50 хүн ажилтай байж байгаа байхгүй юу. 
 
Тэгэхээр энэ бичил, дунд, жижиг бизнес эрхэлж байгаа хүмүүс бидний оруулж ирж байгаа 5.1 их наяд төгрөг маань яаж яг тусаж нөлөөлөх вэ гэдэг дээр би бас Ч.Хүрэлбаатар сайдаас тодорхой мэдээлэл авъя гэж бодож байгаа юм.
 
Та сая хэллээ. 47.0 тэрбум төгрөгийг жишээлбэл. 47.0 тэрбум гэсэн байх. Тийм ээ. Төгрөгийн хөтөлбөр жижиг, дунд үйлдвэрлэлийг хөгжүүлэх. Энд жишээлбэл гадаадын зээл, тусламжийн хүрээнд орж ирж байгаа гэж байна. Сая бол бид нар жижиг, дунд үйлдвэрлэлийн санд тодорхой хэмжээний бага мөнгө туссан байгаа. Тэгээд Ч.Улаан сайд жижиг, дунд үйлдвэрлэл эрхлэгчдийн энэ хугацааг нь хойшлуулсан, зээлийн хүүг нь бууруулах талаар ажиллаж байгаа боловч арилжааны банк дээр энэ ажил явахгүй байна. Тийм учраас Эдийн засгийн байнгын хороо юм уу, эсвэл Их Хурал дорвитой арга хэмжээ авч өгөхгүй бол энэ бүтэхгүй юм байна гээд бас хэлж байсан шүү дээ. 
 
Тэгэхээр одоо бид нар өнөөдөр яг энэ яригдаад байгаа юм тэр дунд шатандаа, тэр арилжааны банк дээрээ хэрэгжих асуудал л хамгийн чухал байгаа юм. Тэгэхээр би энэ зээл, тусламжийн асуудлууд, хугацааг нь хойшилж байгаа асуудлууд дээр бид нар бас Эдийн засгийн байнгын хорооноос маш тодорхой асуудлуудыг шийдлийнхээ хүрээнд зохицуулалтуудыг нь хийх ёстой гэсэн байр суурьтай байгаа. 
 
Тэгээд ер нь Ерөнхий сайдын ярианаас сонссон. Бид бол зөвхөн гурван сараар биш ер нь бол тэгээд болж өгвөл 6 сараар энэ авч байгаа арга хэмжээнүүдээ хийх нь зөв гэсэн байр суурьтай байгаа. Энэ дээр жишээ нь орж ирж байгаа асуудлууд дээр өчигдөр Сангийн сайд хэлсэн. Эрүүл мэндийн даатгалын шимтгэлээс бусад бүх шимтгэлийг ерөнхийдөө төр даахаар аж ахуйн нэгжүүдээ, иргэдээ хөнгөлөлтүүдийг үзүүлж байгаа гэж. Тэгэхээр энэ маань одоо хэд нь гурван сараар, алиныг нь 6 сараар явуулах бүрэн бололцоотой гэдгээр энэ төсөлд оруулж ирж байгаа. Энэ дээр бас нэг хариулт авахыг хүсэж байна. 
 
Сүүлийн асуулт нь бид нар ярилцаж байгаад энэ төрийн их дээд сургуулиудыг. Мэдээж хувийн аж ахуйн нэгжүүдийг дэмжинэ гэдгээр хувийн их дээд сургуулиуд бас орж байгаа юу, үгүй юу. Нийгмийн даатгалын шимтгэлийн хөнгөлөлтөд бас оруулахаар болж байна шүү дээ. 
 
Хэрвээ энэ их дээд сургуулиуд орж байгаа тохиолдолд тэнд.../минут дуусав/
 
Ж.Ганбаатар: М.Оюунчимэг гишүүн 1 минут нэмж өгье. 
 
М.Оюунчимэг: Нийгмийн даатгалын шимтгэлийн энэ хөнгөлөлт чөлөөлөлтөд төрийн их дээд сургуулиудыг оруулахаар болж байгаа. Энд бас хувийн их дээд сургуулиуд компанийнх нь нэрээр гэдгээр орж байгаа юу, үгүй юу? Хэрвээ орж байгаа тохиолдолд энэ их дээд сургуульд сурч байгаа оюутан суралцагчдын сургалтын төлбөрийг тодорхой хэмжээгээр хөнгөлөх энэ шаардлага, энэ хүсэлтийг бас бид хувийн их дээд сургуулиудад өгч энэ хөнгөлөлт, зохицуулалтуудыг хийх нь зөв гэсэн санал надад байгаа юм. Яагаад гэвэл олон мянган оюутнууд маань одоо бас төлбөрөө төлөх гээд. Уг нь бол энд тэнд үйлчилгээний газруудад ихэвчлэн ажилладаг хүмүүс ажилладаг юм байна шүү дээ. Цагаар. Гэтэл нөгөө саяын коронавирусээс болоод үйлчилгээний газрууд нь хаачихсан. Ажилчдаа цомхтгосон учраас цагийн ажлаа хийж байсан оюутнууд ихэнхийг нь бас ингээд ажилгүй болсон байгаа юм байна. 
 
Тэгэхээр энэ дээр ийм зохицуулалтуудыг хийх бололцоо байгаа болов уу гэсэн асуултад хариулт авахыг хүсэж байна. Баярлалаа. 
 
Ж.Ганбаатар: Ч.Хүрэлбаатар сайдын түрүүн ярьсан санал дээр хэлэхэд засаг болоод Улсын онцгой комисс асуудлаа ерөнхийдөө нэг мөр шийдвэрлээд, тэгээд санал нэгдээд тэгээд Их Хурал руу хандвал Эдийн засгийн байнгын хороо авч хэрэгжүүлэхэд бэлэн шүү дээ. Тийм ээ. 
 
Хамгийн гол нь Засаг, Улсын онцгой комисс хоорондоо саналаа нэгдсэн байх ёстой. Гүйцэтгэх засаглал өөрсдөө хоорондоо саналаа нэгдээд асуудлаа яривал мэдээж таны саяны ярьсан зүйлтэй санал нэг байна. Том төслүүд хэрэгжиж байж эдийн засаг урагшаагаа хөдөлнө гэдгийг Эдийн засгийн байнгын хорооны бүх гишүүд ойлгож байгаа гэдгийг бас хэлье. Хамгийн гол нь санал санаачилга гарч Их Хурал руу оруулж ирэх хэрэгтэй байна гэдгийг хэлье. 
 
Ч.Хүрэлбаатар сайд асуултад хариулах уу? Ч.Хүрэлбаатар сайдын микрофон өгье. 
 
Ч.Хүрэлбаатар: Жижиг, дунд үйлдвэрлэлийн сан бол одоо түрүүн би Я.Содбаатар гишүүний асуултад хариулахдаа хэлсэн. Бүх эх үүсвэр бол бүгдээрээ Ч.Улаан сайд руу шилжүүлэгдсэн байгаа. Тэр дээрээсээ бүх сангуудаа нэгтгээд шилжүүлээд явах учиртай. Яг жижиг, дунд үйлдвэрлэлийн сантай холбоотойгоор нэмэлт эх үүсвэр бол зөвхөн Америкийн Нэгдсэн Улсаас л одоо буцалтгүй тусламжаар түрүүн нөгөө 41.0 тэрбум төгрөг байгаа. 
 
Бусад эх үүсвэр дээр яг өнөөдрийн байдлаар мөнгө өгнө гэсэн байгаа байгууллага байхгүй байгаа. Яагаад вэ гэхээр бид бүгдээрээ л мэдэж байгаа. Ер нь яаж хэрэгжилтийн явцад алдаа гарсан. Тэрийгээ яаж засаж залруулж бодитойгоор ном горимд нь оруулах нь уу, үгүй юу гээд л хүмүүс харж байгаа. Энэ нь яг ном горимдоо ороод янз бүрийн нөлөөгүйгээр хэрэгждэг болсон тохиолдолд олон улсын байгууллагууд энд санхүүжилт өгөх боломжтой ийм нөхцөл бүрдэх юм. 
 
Тэгэхээр бас бид нарын урьд өмнөх нөгөө гарсан алдаанууд эргэж бас ингэж эндээ нөлөөлөөд байгаа юм шүү гэдгийг бид хэлэх ёстой. Тэгэхээр юуны өмнө яг энэ жижиг, дунд үйлдвэрлэлийн зээл бол яг эзэндээ бодитойгоор хүрдэг механизмыг бүрдүүлэх ёстой. Ил тод механизмыг бүрдүүлэх ёстой. Хяналтын тогтолцоо нь бүрэн бүрдсэн байх ёстой. Тэгж байж бид энэ дээр олон улсын эх үүсвэрүүдийг татаж төвлөрүүлэх ийм боломж бүрдэнэ гэдгийг хэлье. 
 
Дараагийн багц асуудал бол ерөнхийдөө энэ Монгол Улсад банк, санхүүгийн салбарын реформ, нэн ялангуяа энэ банкны реформ шинэчлэлийг бид зайлшгүй хийх шаардлагатай. Энэ реформ хийгдээгүй цагт жижиг, дунд үйлдвэрлэл, ер нь үйлдвэрлэл Монгол Улсад хөгжихөд аягүй түвэгтэй. 
 
Тэгэхээр яах аргагүй энэ салбар дээр өрсөлдөөнийг оруулж ирдэг. Энэ салбар дээр эх үүсвэр татагдахад бүрэн хэмжээний чөлөөлөлт оруулж ирдэг ийм л байх боломжийг бүрдүүлж өгөх ёстой. Тэгээд бид энэ банк, санхүүгийн салбар дээр үнэ өртөг багатай эх үүсвэрийг татах гээд татварын хууль дээрээ тодорхой хэмжээний хөнгөлөлт оруулж ирээд бид дийлэхгүйгээр Их Хурал дээр өөрчилсөн шүү дээ. Эргээд бүгдийг нь нэмсэн байгаа. 
 
Тэгэхээр яг энэ банк, санхүүгийн салбар дээр бид хямд эх үүсвэр татах бололцоонуудыг нь хангахгүй бол бас энэ бага хүүтэй зээл гарах боломж багатай байдаг шүү гэдгийг би хэлмээр байна. Тэгэхээр банк, санхүүгийн реформ, тэгээд бас заримдаа Засгийн газраас орж ирж байгаа зүйлийг тайлбарыг сайн сонсож байгаад дэмжиж өгч байгаарай гэж гуйх гэсэн юм. Өөр юмгүй. 
 
Ж.Ганбаатар: Санал байхгүй. Зарчмын зөрүүтэй саналаа тайлбарлаж л өөрөө саналаа хэлнэ. Та сайн мэдэж байгаа шүү дээ. Уучлаарай. Та хоёр асуулттай байна. 
 
Би нэг асуулт асууя. Уучлаарай. Ч.Хүрэлбаатар сайд аа. Нэг асуулт асууя. Энэ гаалийн албан татвараас хүнсний гол тэр улаан буудай, будаа, элсэн чихрийг чөлөөлж байгаа. Тийм ээ. 3 сарын 01-нээс 6 сарын 30-ныг хүртэл юм байна. 
 
Тэгээд Орос гэдэг үгнээс болоод. Би нөгөө ажлын хэсгийг ахалсан учраас Гадаад яамаар хүртэл дамжуулаад надаас асуулт асуугаад байгаа юм. Тэгээд нөгөө Орос гэдэг үгээс чинь болоод 14 хоногийн дотор будаа, ялангуяа Вьетнамаас ирж байсан будаанууд дээр татвар авсан юм шиг байна лээ. Одоо энийг нөхөж олгох боломж байгаа юу? Эсвэл одоо яах вэ? Та нэг хариулчихвал уг нь. Би ажлын хэсгийг ахалсан учраас над руу бүр ингээд байна л даа. 
 
Тэгэхээр тэр үг яг авагдаад 14 хонож байгаа гэж өчигдөр би ойлгогдсон. Тийм ээ. Тэгэхээр аль алинд нь л бас алдаа байсан юм шиг байна л даа. Тэгэхээр ажлын хэсэгт ч байсан байна. Та гүйцэтгэх засаглалд ч байсан байна. Та нэг хариулж өгөөч. Ч.Хүрэлбаатар сайдын микрофоныг өгье. 
 
Ч.Хүрэлбаатар: Яг тэр үед Засгийн газрын тогтоол гарч байх үед Хятадад коронавирус нэлээд хүчтэй дэгдэж байсан учраас Оросын Холбооны Улс гэсэн. 
 
Тэгэхээр одоо гарах хуулиараа хэрэгжих хугацаагаа яг тэр тогтоолын юутай адилхан болгоод бүх боомт гээд хэлэх юм бол төлөгдсөн татваруудыг буцаагаад олгох боломжтой. 
 
Ж.Ганбаатар: Баярлалаа. Ж.Бат-Эрдэнэ гишүүн. Ж.Бат-Эрдэнэ гишүүний микрофоныг өгье.
 
Ж.Бат-Эрдэнэ: Тогтоолын төслийг дэмжиж байгаа. Энийг өчигдрөөс хойш бид хэлээд байгаа. Тогтоолын төслийн 4 дээр эдийн засгаа идэвхжүүлье гэсэн ийм заалт орж ирж байгаа. Энэ дээр бас нэлээн тодруулах зүйлүүд байна. 
 
Бид яг корона орж ирсэн, энэ аюулт өвчин орж ирсэн хүндрэлтэй нөхцөл байдлыг бид боломж болгож ашиглах ёстой. Боломж болгож ашиглах ёстой. Ингэхийн тулд энэ үйлдвэрлэгчдээ дэмжих зайлшгүй том бодлого гаргаж ирэх хэрэгтэй байна. Цогц бодлого. Одоо энэ дээр бол сая Д.Тэрбишдагва гишүүн бас тодорхой хэлээд байна. Бүр цогцоор нь том бодлого оруулж ирэх хэрэгтэй байна. 
 
Тэрний үйлдвэр, энэний үйлдвэр, тэрний компани, энэний компани гэхгүйгээр импортоо орлосон, дотоодын үйлдвэрлэлийг дэмжсэн, хүнсний хангамжийг дэмжсэн ийм үйлдвэрлэлээ жижиг, дунд болон энэ дунд үйлдвэрлэлүүдээ бид бүр бодлогоор дэмжиж энэ дотоод үйлдвэрлэлээ зайлшгүй дээшлүүлэх шаардлагатай байна. 
 
Түрүүн бас Я.Содбаатар гишүүн хэлж байх шиг байна лээ. Жижиг, дунд үйлдвэрлэлийн санг нэмэгдүүлэх гэж. Тэгээд та бол энэ дээр нэлээн эсрэг байгаад байна л даа. Бид энэ жижиг, дунд үйлдвэрлэлээ хөгжүүлэх сангийн дүрэм, журам чинь нэлээн өөрчлөгдсөн шүү дээ. Ч.Улаан сайд нэлээн ажилласан. Сүүлийн ноднин жил 2019 онд тавьсан Жижиг, дунд үйлдвэрлэлийн сангаар олгогдсон мөнгөнүүд бол маш их аятайхан олгогдсон. 
 
Тэгэхээр ер нь бид энэ дүрэм журам өөрчлөгдсөн энэ нөхцөл дээр түшиглээд улам дэмжлэг үзүүлээд явах зайлшгүй шаардлага байгаа юм. Байгаа юм. 
 
Энэ гаалийн татвартай холбоотойгоор ургамлын тосны асуудлуудыг жишээ нь гаднаас оруулж ирье гэсэн нэг ийм гаалийн шийдвэр байж байх шиг байна. Жишээ нь, Монгол Улсад ургамлын тосны нэг том үйлдвэр байгаа. Сэлэнгэ аймагт байгаа. Энэ үйлдвэрлэлд хэрвээ бүх рапсын, Монгол Улсад тариалж байгаа бүх рапсын үрийг яг хүнсний тос гаргах боломжтой тэр хар үр байдаг юм билээ. Тэр хар үрийг нь оруулж ирэхэд 5.0 тэрбум төгрөг л хэрэгтэй. Энэний бүтээгдэхүүн борлуулагдаад цаашаа явах юм бол одоо надад танилцуулсан тооцооллоор 180.0 тэрбум төгрөг болж хувирах. Үр өгөөж нь. Энийгээ дагаад хүнсний тосныхоо, ургамлын тосныхоо хангамжийг нэгдүгээрт Монгол Улсдаа хангах боломж байгаа юм билээ. 
 
Дээрээс нь энийг дагасан тэжээлийн үйлдвэр. Маш үр өгөөжтэй тэжээлийн үйлдвэр. Тэр биологийн чанар болон одоо доторх орц юуг нь харахад 40 гаруй хувь нь уурагжсан ийм том сайн чанарын тэжээл гарах ийм боломж бололцоо байгаа. Энэ үйлдвэр дээр Ч.Улаан сайд өөрөө биечлэн саяхан очиж уулзсан. Танилцсан. Бас нэлээн сайн үйлдвэр байна гээд явсан сураг байна лээ. 
 
Тэгэхээр энэ хугацаанд ерөөсөө энэ богино хугацаанд энэ Д.Тэрбишдагва гишүүн, Б.Дэлгэрсайхан гишүүн бид бас нэг санал гаргаад байгаа юм. Хүнсний аюулгүй байдлыг хангах, импортыг бүтээгдэхүүнийг орлох, дотоодын хүнсний хангамжийг сайжруулах зорилгоор үндэсний үйлдвэрлэгчдээ дэмжих, жижиг, дунд үйлдвэрлэлийн хөгжүүлэх сангийн хөрөнгийг нэмэгдүүлэн иж бүрэн цогц арга хэмжээ авч дотоодын үйлдвэрлэл, энэ үндэсний үйлдвэрлэгчдээ дэмжье гэсэн ийм санал оруулж ирж байгаа юм. 
 
Та түрүүн бас хэлсэн. Энэ дотоодын үйлдвэрлэлийг дэмжих чинь бас үйлдвэрлэл хөгжих нь түвэгтэй гээд байсан. Энэ түвэгтэй биш. Бид нарт яг боломж бололцоо, дэмжлэгийг нь өгвөл дэмжиж болохоор, үйлдвэрлэл нь хөгжиж болохоор, урагшилж болохоор ийм үйлдвэрүүд цаана чинь байгаа шүү. Энэ дээр таны бодлыг сонсмоор л байна. Баярлалаа. 
 
Ж.Ганбаатар: Ч.Хүрэлбаатар сайд хариулъя. 
 
Ч.Хүрэлбаатар: Ж.Бат-Эрдэнэ гишүүн ээ. Би бол ерөөсөө мянган хувь, за бүр арван мянган хувь энийг дэмжиж байгаа. Гэхдээ зөв л явуулдаг байцгаая л гэж байгаа юм. Тэгээд энэ нь баталгаатай байгаа тохиолдолд бид нар арван мянган хувь дэмжинэ гэдгийг хэлмээр байна. Одоо байгаа эх үүсвэрүүдээ яг хэрэгтэй хүмүүст нь яг шаардлагыг нь хангаад олгочихмоор байгаа юм. 
 
Ж.Ганбаатар: Хариулт болсон уу? 
 
Ч.Хүрэлбаатар: Болсон. 
 
Ж.Ганбаатар: Ц.Гарамжав гишүүн асуултаа асууя. Ц.Гарамжав гишүүн. 
 
Ц.Гарамжав: Баярлалаа. Энэ яригдаж байгаа Засгийн газраас гаргаж байгаа 7 чиглэлийн бодлого, тэгээд авч хэрэгжүүлэх гэж байгаа 5.1 их наяд төгрөгийн хүрээнд тодорхой хэмжээний дэмжлэгүүд, мөн нийгмийн даатгалын шимтгэлийн хөнгөлөлтүүд хамрагдаж байна. 
 
Тэгэхээр Ч.Хүрэлбаатар сайдын сүүлийн хэдэн өдрийн тайлбарлаж байгаа тайлбараас харахад Монгол Улсад маань нийгмийн даатгал төлөгч иргэд 910 мянга байдаг юм байна гэж ойлгогдож байгаа. Тэгээд энэнээсээ төрийн албан хаагч буюу төрийн өмчит аж ахуйн нэгжид ажиллаж байгаа иргэдээ тусад нь тоог нь гаргахаар зэрэг 640 мянган аж ахуйн нэгж үйлдвэрлэлд ажиллаж байгаа иргэд байна гэж ойлгогдож байна. 
 
Тэгэхээр бид нар энэний гадуур нөгөө хувиараа хөдөлмөр эрхэлдэг. Одоо тэр жолооч нар, оёдол засвар захиалгын ажилтнууд, үйлчилгээний ажилтныхан, хувиараа хүнс үйлдвэрлэгч нар маань бас нийгмийн даатгал, орлогын албан татвар төлдөг юм байна. Эдгээрийн судалгаа хэрэг хийгдсэн юм бол? Эдгээрт маань одоо энэ бид нарын өгөх гээд байгаа дэмжлэг, нийгмийн даатгалын шимтгэлээс чөлөөлөх. Мөн одоо энэ ажлын байраа хадгалсны төлөөх 200 мянган төгрөгийн дэмжлэг өнөөгийн байдлаар байхгүй байгаад байгаа. Тэгэхээр эд нарын судалгаа хэр байна. Ер нь хичнээн мянган хүн ингэж хувиараа хөдөлмөр эрхэлж байна. Тэд нарын маань хэд нь одоо нийгмийн даатгалын шимтгэлээ төлдөг юм бол. Орлогын албан татвар төлдөг юм бол. Одоо иргэнийхээ үүргийг хэр биелүүлдэг иргэд байгаа юм бол гэсэн судалгаа манай Сангийн яаманд байна уу, үгүй юу? 
 
Дараагийнх нь энэ хүнсний аюулгүй байдлын асуудал их олон жил яригдаж байгаа асуудал. Бид нар энийг их олон жил ярьсан юм билээ. Өнгөрсөн 27, 28 жилийн турш бид нар бас ярьж байсан. Өнөөдөр бол энийг хэрэгжүүлэх цаг нь болсон. Олон гишүүд ярьж байна. Манай Д.Тэрбишдагва гишүүн мэргэжлийн хүн бас энэ хүнсний үйлдвэрлэлийн талаар их ярьж байна. 
 
Бид 21 аймагт саяхан бүх 21 аймагтаа сүү, цагаан идээ боловсруулах үйлдвэрлэлтэй байсан юм билээ. Тэгтэл өнөөдөр энийгээ сэргээх гэж Хүнс, хөдөө аж ахуйн яам маань бодлого гараад л байдаг, гараад л байдаг. Сэргэсэн жигдхэн ажиллаж байгаа үйлдвэр байна уу, үгүй юу? 
 
БИд өнөөдөр гурилаа, мөн жимс, жимсгэнээ, төмс, хүнсний ногоогоо эх орноо бүрэн хангах ийм боломж байна гэж харж байна. Сүүлийн хэдэн жил одоо энэ тариаланчид маань их санаачилга гаргаж байна. Сүүлийн үед бүр тэр байтугай алимны мод, нарийн ногоо, гүзээлзгэнэ, нарийн ногоо навч хүртэл Монголдоо өвлийн теплиц бариад иргэд маань байгуулж байна, хийж байна. Тэгэхээр энэ дээр Хүнс, хөдөө аж ахуйн яам маань бодлого гаргаад энэ импортынхоо татвар дээр бүр одоо тэр олон улсын конвецээс гадна энэ цаг үеийн байдал, энэ коронавирусын аюулаас үүссэн хүнсний аюулгүй байдлаа хамгаалахын үүднээс татваруудын бодлогоор бас энэ эх орныхоо үйлдвэрлэлийг хамгаалж нөгөө талдаа дэмжмээр байгаа юм. 
 
Гадаадын Америкийн бусад улсын жижиг, дунд үйлдвэрийн дэмжлэгүүд бас нэлээн орж ирж байгаа юм байна. Энэ жил. Тэгэхээр энэ дэмжлэгүүдийг ялангуяа энэ эх орондоо хүнс үйлдвэрлэхэд, импортоос хараат бус байхад, импортоор авдаг бүтээгдэхүүнийг болж өгвөл авахгүй байлгах. Энэ бодлогыг хатуу баримталъя. Ер нь ямарваа нэгэн юм болоход одоо бид нар 3 сарын нөөцтэй гэж бид ойлгогдож байгаа. Хүнс, хүнсний ногоо, импортын бараан дээр. Тэгэхээр бид энэ жишээлбэл алимыг өөрсдөө тариад хэрэглэчих ийм боломж байгаа нь сүүлийн үеийн ард иргэдийн судалгаануудаас их харагдаад байна. 
 
Дараагийн нэг асуудал бол ажлын байр гэдэг бол их чухал үзүүлэлт. Монгол Улсад баялаг бүтээгчид өнөөдөр маш их чухал байна. Одоо 3.3 сая хүнд маань өнөөдөр харахад одоо наад зах нь 640 мянган хүн л одоо яг энэ баялаг бүтээгч нар байна гэж ойлгогдохоор байна. Тэгээд ажлын байр бий болгодог, ажлын байртай байгаа иргэдийг нийгэм, төр бодлогоороо нэн тэрүүнд дэмждэг юм шүү гэдэг энэ үйл ажиллагаа аягүй чухал байна. Яагаад гэвэл эх орондоо ажил хөдөлмөр эрхлэх, ажлын байртай байх, ажил олгох нь хамгийн чухал асуудал болоод байна. Өнөөдөр Монгол Улсад. Тэгээд ажил олгогч, ажил хөдөлмөр эрхлэгч иргэд маань хамгийн түрүүнд орон сууцныхаа хөнгөлөлтийг авч байдаг, дэмжлэгээ…/минут дуусав/
 
Ж.Ганбаатар: Ч.Хүрэлбаатар сайд товчхон хариулъя. 
 
Ч.Хүрэлбаатар: Ц.Гарамжав гишүүнтэй санал нэг байна. Татвараа төлөөд, нийгмийн даатгалын шимтгэлээ төлөөд хичээгээд чармайж байгаа. Тэгээд нийгмийн өмнө хүлээсэн хариуцлагаа биелүүлээд явж байгаа энэ хүн бүхэн эргээд л тэр улсын төсвөөс эргэж ийм хүнд үед нь тодорхой хэмжээгээр дэмжлэг үзүүлж явдаг зарчим бол би хамгийн зөв бөгөөд шударга гэж үзэж байгаа. 
 
Тийм учраас одоо би Ц.Гарамжав гишүүний сүүлийн хэлсэн хэсэгтэй 100 хувийн санал нэг байгаа. Яг энэ ч агуулгаараа бид энэ эдийн засгийг дэмжих, эрчимжүүлэх чиглэлээр энэ тогтоолоо боловсруулсан. Та бүгд агуулгаар нь сайн үзэх юм бол. 
 
Сайн дураараа нийгмийн даатгалын шимтгэл төлдөг иргэд бол 186 мянга байдаг. Тэгэхээр бид энэ эдгээр хүмүүсийн яг өнөөдрийн нөхцөл байдалд бүгдийнх нь нийгмийн даатгалын шимтгэлийг нь төр өмнөөс нь төлье гэдэг ийм шийдвэр гаргаж ирж байгаа. Энэ бас нэлээд их хэмжээний л хөрөнгө мөнгө байгаа. Тэгэхээр бас энэ хүнд үед сайн дураараа хөдөлмөр хийгээд хичээгээд чармайгаад явж байгаа хүмүүст бас тодорхой хэмжээний дэмжлэг болно гэж үзэж байгаа. 
 
Ж.Ганбаатар: Д.Эрдэнэбат гишүүн асуултаа асууя. 
 
Д.Эрдэнэбат: Баярлалаа. Энэ одоо ингээд хэлэлцэгдээд цаашаагаа ингээд явах байх. Би зүгээр хэдэн саналаа хэлээд зарчмын зөрүүтэй саналаа гаргая. 
 
Ардчилсан намаас санал болгосон 38 арга хэмжээнд 16, 17 санал нь, бараг 50 хувь нь Эдийн засгийн байнгын хороотой холбоотой саналууд байгаа юм. Энэний гол зүйл нь болохоор төсөв мөнгөний бодлоготой холбоотой, зээлтэй холбоотой, зээл царцаахтай холбоотой. Ипотек, түрээсийн орон сууцтай холбоотой ийм гол гол заалтууд байгаа юм л даа. Хамгийн чухал. 
 
Тэгээд миний нэг хэлээд байгаа юм энэ Их Хурлын тогтоолын төсөлд чинь ерөөсөө энэ талаар ерөөсөө огт нэг ч үг, үсэг дурдагдаагүй. Үнэхээр эдийн засаг бол хүндэрсэн, аж ахуйн нэгжүүд хүндэрсэн. Тэгээд энэний шийдлийг гаргах ийм ямар ч гаргалгаа энэ тогтоолд байхгүй учраас энийг эдийн засгийг идэвхжүүлэх багц арга хэмжээ гэж үзэхэд хэцүү гэж ингэж байр сууриа илэрхийлсэн. 
 
Тэгэхээр энэний нэрнээс нь эхлээд солиод Засгийн газарт эдийн засгийг идэвхжүүлэх багц арга хэмжээний бодлогын шинжтэй, төлөвлөлтийн шинжтэй асуудлуудаа тусгайлан оруулж ирэх үүрэг даалгаврыг энэ тогтоолоор өгмөөр байгаа юм. Энэ дээр нэг зүйл, заалт. Хамгийн сүүлд нь нэмээд. 
 
Тэгээд энэ Монголбанкны төлөөлөл байж байна. Одоо би энэ Эдийн засгийн байнгын хороотой холбоотой 16 багц саналаас 2 саналыг зарчмын зөрүүтэй санал болгож ингэж оруулж байна л даа. 
 
Эхнийх нь болохоороо тэр улсын төсөвт хөрөнгө оруулалт хэлбэрээр оруулсан зарим нэг хөрөнгийг эргэж тэвчээд, энэ мөнгийг банкны системийн 3 хувьтай тэнцэх хэмжээний зээлийн шугамын эрхийг банкуудад өгөөд ингээд бизнесийг дэмжих ийм цогц бодлого оруулъя гэдэг. Аж ахуйн нэгжээ дэмжих. 
 
Хоёр дахь багц санал нь болохоор ипотектэй холбоотой асуудал. Тэгэхээр ипотек бол яах аргагүй Монголбанктай холбоотой байгаа. Тэгэхээр би энэ дээр ипотекийн зээлийн асуудлаар хүү бол үндсэн төлбөрийг 12 сарын хугацаанд царцаах саналыг ингэж зарчмын зөрүүтэй санал болгож оруулж байгаа. Тэгээд энийг бол Монголбанк тодорхой бас боломж нь ямар байгаа юм. Надад нэг хариу өгвөл их зүгээр байна. 
 
Бид энэ тогтоолынхоо хэмжээнд энэ хоёр саналыг зарчмын зөрүүтэй санал болгоод ингээд оруулчихвал энэ аж ахуйн нэгжүүдэд маш чухал хэрэгтэй юм байна даа гэж ингэж харж байгаа. 
 
Хүссэн хүсээгүй Засгийн газар нэг их удалгүй дахиж асуудал оруулж ирэх байх. Энэ төсвийн орлого, зардалтай холбоотой асуудал, эдийн засгийн нөхцөл байдалтай холбоотой асуудал. Үнэндээ хэлэхэд аж ахуйн нэгжүүдээ дэмжсэн энэ дампуурлаас аврах ийм мөнгө зээлийн бодлогын юм ерөөсөө огт энд тусгагдаагүй орхигдоод л явж байна шүү дээ. Энийг бид бүгдээрээ мэдэж байгаа. Гишүүд ч гэсэн энэ мөнгө зээлийн бодлогоо хэдүүлээ шийдье. Тэгэхгүй бол болохгүй байна гээд яриад байгаа. Тэгээд одоо яах вэ орж ирсэн 7 саналыг нь хурдан шийдэхгүй бол Засгийн газартаа ажиллах бололцоо олгоё гээд л нүдээ аниад л бүгдээрээ ингээд цаашаа явах бодолтой юм шиг байгаа юм. 
 
Тэгэхээр би юу гэж хэлэх гэж байна вэ гэхээр энэ Засгийн газар манай тэр санал авахаар оруулсан тогтоолын төсөл дээр Ч.Хүрэлбаатар сайд аа нэг анхаараад яаралтай ажиллаж өгөөчээ. Нэгдүгээрт. 
 
Хоёрдугаарт, үнэхээр тэндээс авах юм байгаа бол Засгийн газар аваад хэдүүлээ ярилцаад ийм бодлогын хэмжээнийхээ мөнгө зээлийн бодлогын хэмжээнийхээ энэ асуудлыг эргэж оруулж ирэхийг тогтоолоор үүрэгжүүлээд хамтраад ингээд цаашаа юмаа хийж явж дахиж хэлэлцээд явж болж байна уу, үгүй юу. 
 
Яах вэ энэ нь тэгээд эхний шатны арга хэмжээ болог. Дараагийн шатны арга хэмжээ рүү бид хүссэн хүсээгүй орно. Тэрийг заавал одоо бүр муужирсан хойно нь, дампуурсан хойно нь, ядуурсан хойно нь энэ асуудлыг ярьж болохгүй л дээ. Урьдчилан сэргийлэх арга хэмжээ авах гэж л сууж байгаа ийм улсууд шүү дээ. Тийм учраас энэ эрх мэдэл бол ганцхан өнөөдөр Их Хуралд байгаа гэдгийг л хаа хаанаа санах хэрэгтэй. Баярлалаа. 
 
Ж.Ганбаатар: Санал голцуу байсан уу? Асуулт. Ч.Хүрэлбаатар сайд. Монголбанк бэлдэж байгаарай. 
 
Ч.Хүрэлбаатар: Хөрөнгө оруулалтуудаа хасаад арилжааны банкуудад мөнгө өг гэж байх шиг байна. Тийм юм байхгүй ээ, Д.Эрдэнэбат гишүүн ээ. 
 
Төсөв тодотгох гээд яриад байсан шалтгаануудын нэг нь энэ л дээ. Арилжааны банкуудад мөнгө өг гэж та яаж хэлж чадаж байна вэ одоо. Би өөрийн чинь хэлснийг эргүүлж хэлж байна. Ичиж үхэх хэрэгтэй шүү дээ. Ер нь бол. Ичих хэрэгтэй шүү дээ та нар. Ийм юм ярьж байх даа. Өөрийн чинь хэлсэн өгүүлбэрийн эхний хэсэгт тэр маш тодорхой байгаа.
 
Монголбанк өөрийнхөө бодлогоороо заавал байлгах нөөцийг 10.5-аас 8.5 болгож 2 пунктээр буулгаад 325.0 тэрбум төгрөгийн эх үүсвэрийг гаргасан. Тэр 325.0 тэрбум төгрөгийн эх үүсвэр зээл болж гарсан уу гэдэг асуултыг би асуумаар байгаа юм. Би бол гарсан гэдэгт их эргэлзэж байгаа шүү. Яг үнэнийг хэлэхэд. 
 
Тэгэхээр төсвөө тодотго гээд акци хийгээд над руу дайраад л байсан. Эцэстээ яг ингээд арилжааны банкууд руу мөнгө өг гэдэг ийм л санал оруулж ирж байгаа байхгүй юу та нар. Улс орон, эдийн засаг хүнд байна. Цаана нь ард иргэдээ бодсон бодлого явуулна гэдэг нь хаана байгаа юм тэгээд. Ингэж гурав дөрвөн нүүр гаргахаа болих хэрэгтэй шүү дээ. Ер нь. Ичих хэрэгтэй шүү дээ. Д.Эрдэнэбат аа. Яаж хэлж чадаж байна вэ. 
 
Ж.Ганбаатар: Гишүүд уучлаарай. Монголбанк. 2 дугаар микрофон өгье. Товчхон хариул. Монголбанк. 
 
О.Эрдэмбилэг: Хөтөлбөрийн хүрээнд энэ ипотекийн хөтөлбөр бол 2020 оны 01 сарын 01-нээс засаг руу шилжсэн байгаа. 
 
Тэгээд төсвийн шинж чанартай арга хэмжээ Монголбанк хөтөлбөрт орсноос хойш авахгүй явж ирсэн. Ипотекийн хөтөлбөрийн хүрээнд Монголбанк үндсэн төлбөрийн эргэн төлөлтийг санхүүжүүлээд гаргасан. Тэр санаа нь бол тухайн үед байсан ипотекийн балансыг нь зах зээл дээр нэмэлт мөнгөний нийлүүлэлт гаргахгүй гэсэн зорилгоор орж ирсэн. Хүүгийн зардал нь төсөвт тусаад явж байгаа. 
 
Одоо миний ойлгосноор 2020 оны төсөв дээр 60 орчим тэрбум төгрөг туссан байгаа. Энэ ипотекийн хөтөлбөрийг цаашид яаж хэрэгжүүлэх вэ. Энэ дотаци хэлбэрээр байх уу, урьдчилгаа төлбөр хэлбэрээр байх уу гэдгийг Монголбанк Сангийн яамтай хамтраад ажиллаад явж байгаа. 
 
Ж.Ганбаатар: Д.Эрдэнэбат гишүүн 1 минут тодруулъя. 
 
Д.Эрдэнэбат: Ч.Хүрэлбаатар сайд аа. Өөрийнхөө бодсон юмыг битгий хэлж бай. Би арилжааны банк гэж хэлээгүй. Би энэ дээр байгаа зарчмын зөрүүтэй санал одоо уншигдана. Арилжааны гэдэг үг тэнд байхгүй. За юу. 
 
Банкуудын системийн 3 хувьтай тэнцэх хэмжээний зээлийн шугамын эрхийг банкуудад олгооч ээ л гэсэн үг байгаа. Үгүй үгүй. Олон банкууд байна. 3 хувийн хүүтэй. За юу. Энэ аж ахуйн нэгжийг дэмжинэ. За юу. Битгий гөрдөөд бай чи. Чи яагаад байгаа юм. Одоо чи арилжааны банкуудын лоббинд ороод намайг орж байна гэж хэлэх гээд байгаа юм уу. Тийм юм байхгүй. За юу. Чи наад банкуудаа дампууруулна гээд дампууруулаад дуусга. За юу. Тэр гадаад банкаа оруул чи. Тийм. Надад тэр чинь ерөөсөө хамаа байхгүй. Тийм. Бид нар энэ аж ахуйн нэгжүүдэд хэрэгтэй. Аж ахуйн нэгжид яаж хөнгөлөлттэй зээл өгөх тухай ярьж байхад чи арилжааны банк урдаас яриад солиороод суугаад байх юм. Хачин амьтан бэ чи чинь яасан. Чи төсвийн тодотгол хүссэн хүсээгүй хийнэ. За юу чи. 
 
Ж.Ганбаатар: Уучлаарай. Одоо зарчмын зөрүүтэй 4 саналаар санал хураана. 
 
Байнгын хорооны гишүүн Д.Тэрбишдагва, Ж.Бат-Эрдэнэ, Б.Дэлгэрсайхан, М.Оюунчимэг гишүүдийн гаргасан саналаар тогтоолын төслийн 4 дэх заалтад нэмэх санал. 
 
Хүнсний аюулгүй байдлыг хангах, импортын бүтээгдэхүүнийг орлох, дотоодын хүнсний хангамжийг сайжруулах зорилгоор үндэсний үйлдвэрлэгчдээ дэмжих, жижиг, дунд үйлдвэрлэлийн хөгжлийн сангийн хөрөнгийг нэмэгдүүлэн иж бүрэн цогц арга хэмжээний төлөвлөгөө гарган ажиллах. 
 
Санал гаргасан Д.Тэрбишдагва, Ж.Бат-Эрдэнэ, Б.Дэлгэрсайхан, М.Оюунчимэг. 
 
Д.Тэрбишдагва дарга саналаа тайлбарлая. 
 
Д.Тэрбишдагва: Баярлалаа. Би өглөө бас үг хэлэхдээ хэлсэн. Энэ оруулж ирж байгаа тогтоолын 4 заалтад дөрвүүлээ хамаарах салбар бол энэ хүнсний аюулгүй байдалтай холбоотой асуудал л даа. Иргэдийн эрүүл мэнд гэхээр эрүүл хүнс хэрэглэх ёстой. Орлого хамгаалах, ажлын байр хадгалах, эдийн засгийг идэвхжүүлэх чиглэлээр гээд. Энэ дөрвүүлэнд нь хамаарч байгаа салбар учраас яах вэ энэ сая Америкийн Нэгдсэн Улсын 41.0 тэрбум төгрөгийн жижиг, дунд үйлдвэрийн зээл энэ тэр гээд яригдаж л байх шиг байна. 
 
Энийг яг мэргэжлийн хүмүүстэй, мэргэжлийн эрдэмтэдтэй, салбар салбарын хүнсний хөдөө аж ахуйн гаралтай бүтээгдэхүүнийг үйлдвэрлэдэг хөдөө аж ахуй, мал аж ахуй, газар тариалан, хүнсний үйлдвэрлэлийг төлөөлөгч иж бүрэн хүмүүстэй яриад гарсан эхний бодлогын төлөвлөгөө байгаа. 
 
Одоо энэний хэмжээнд хичнээн хэмжээний зардал гарах юм, ямар хугацаанд энэ бүтээгдэхүүнээ үйлдвэрлэх юм. Ялангуяа тэр импортыг орлож байгаа бүтээгдэхүүн гэдэг бол бид Монголдоо ургаж байгаа болгоныг, үйлдвэрлэж болох боломж болгоныг бид хиймээр байгаа юм л даа. 
 
Тухайлах юм бол би өчигдөр бас хэлж байсан. Бид хээлтэгч малынхаа. Өнөөдөр чинь төл малтайгаа нийлээд наян хэдэн сая гээд л. Ингээд хээлтэгч малынхаа 6.1-хэн хувийн сүүг нь ашиглаж байгаа улс шүү дээ. 
 
Тэгэхээр энд гаднаас хуурай сүү аваад байх биш энд байгаа үйлдвэрлэлүүдээ дэмжье гэж олон жил ярьсан. Яг одоо энэ үед нь энэ чинь одоо бэлчээр дээрээсээ дэлэндээ өдөржингөө бэлчээрт яваад орой нь сүүг нь тээгээд ирж байгаа амьтан шүү дээ. Нөгөө ам дүүрэн өвстэй, дэлэн дүүрэн сүүтэй, эвэр дүүрэн устай гэж үлгэр хүртэл байдаг шүү дээ. 
 
Тийм учраас энийг нь авч ашиглах л. Ингэснээрээ импортын сүүгээ зохицуулъя. Хүлэмжийн аж ахуй хөгжүүлээд, зоорийн аж ахуй хөгжүүлэх юм бол гаднаас орж ирж байгаа ерөөсөө ногоо жимсний ихэнхийг бид таслан зогсоож чадна. Зөвхөн тэр банана гэдэг юм уу, аль эсвэл манго гэдэг юм уу тиймэрхүү юмнуудыг л бид авахгүй болохоос биш бусдыг нь бүгдийг нь үйлдвэрлэх боломжтой байгаа юм. 
 
Тэгэхээр энэ дээр Засгийн газар, Сангийн яам ч юм уу идэвхтэй оролцож зөвхөн Хүнс, хөдөө аж ахуйн яамны өгч байгаа тэр хөрөнгөнөөс гадна хичнээн хэмжээний зардал мөнгө гарч байна. Дараа ирэх гадаадын зээл тусламж энэ тэрд энийгээ оруулаад авчих юм бол Монгол Улс хүнс үйлдвэрлэгч, хүнс экспортлогч, экологийн цэвэр хүнс экспортлогч орон болоход тун дөхөөд байгаа учраас энийг манай Байнгын хорооны гишүүдийг дэмжиж өгөөч ээ гэж бид хүсээд байгаа юм. Баярлалаа. 
 
Ж.Ганбаатар: Зарчмын зөрүүтэй саналаар дэмжье гэсэн томьёоллоор санал хураалт явуулъя. Санал хураалт. 
 
Санал 61.5 хувиар дэмжигдлээ. Баярлалаа. 
 
Дараагийн зарчмын зөрүүтэй санал. Санал гаргасан Улсын Их Хурлын гишүүн Д.Тэрбишдагва. 
 
Тогтоолын төслийн 4 дэх хэсэгт заалт нэмэх. Сахилга, дэг журам, хариуцлагын тогтолцоог дээшлүүлэх, эдийн засгийн сөрөг үр дагавраас сэргийлэх арга хэмжээг улам эрчимжүүлэх. Санал хураалт. Шаардлагагүй байх аа. Дэмжинэ. Гайгүй байх аа. Дарга аа. Дэмжиж байгаа юм чинь. 
 
61.5 хувиар санал дэмжигдлээ. Баярлалаа. 
 
Гурав дахь санал. Д.Эрдэнэбат гишүүн санал гаргасан байна. Тогтоолын төслийн 1 дүгээр зүйлийн 2 дахь хэсэгт заалт шинээр нэмэх: 
 
Ипотекийн зээлийн хүү болон үндсэн төлбөрийг 12 сарын хугацаанд царцааж, мөн хугацаагаар зээлийн эргэн төлөлтийг сунгах. Санал гаргасан Байнгын хорооны гишүүн Д.Эрдэнэбат. Санал хураалт. 
 
30.8 хувиар санал дэмжигдсэнгүй. 
 
Дараагийн дөрөв дэх санал хураалт. Улсын Их Хурлын гишүүн Д.Эрдэнэбат гишүүн санал гаргасан байна. Тогтоолын төслийн 1 дүгээр зүйлийн 4 дэх хэсгийн заалт шинээр нэмэх: 
 
Бизнесийн зээл олголт, дахин санхүүжилт хийх боломжоор хангах зорилгоор улсын төсөвт хөрөнгө оруулалтын хэлбэрээр тусгагдсан чухал шаардлагагүй хөрөнгө оруулалтыг тэвчиж, банкны системийн 3 хувьтай тэнцэх хэмжээний зээлийн шугамын эрхийг банкуудад нэмж өгөх. Санал гаргасан Д.Эрдэнэбат гишүүн. Санал хураалт. 
 
Санал дэмжигдсэнгүй. Зарчмын зөрүүтэй саналаар санал хурааж дууслаа. 
 
Төсвийн байнгын хорооны хуралдаанд Эдийн засгийн байнгын хороог төлөөлж Б.Баттөмөр гишүүн танилцуулга хийнэ. Өнөөдрийн хурал дууслаа. Баярлалаа. 
 
Дууны бичлэгээс буулгасан:

